
Sosialurin leggur 
dent á, at viðkom­
andi, sum hevur 
uppiborið hetta 
heitið, hevur gjørt 
nakað gott fyri onn­
ur menniskju, síni 
næstu, tað verið 
seg familju, vinir, 
grannar, starvsfel­
agar og fólk annars. 
Hesi kunnu eisini 
hava gjørt nakað 
gott fyri sítt nær­
umhvørvi, lokal­
samfelagið ella sam­
felagið sum heild, 
ella fyri eina søk, 
fyri eitt ávíst felag 
ella felagsskap, fyri 
eitt yrki ella eitt ar­
beiðspláss. Tað ber 
eisini til at skjóta 
upp fólk, sum tit 
halda hava gjørt 
nakað gott við at 
hava havt serstaka 
kveikjandi og hit­
andi ávirkan á onn­
ur«

Sosialurin

ÁRSINS FØROYINGUR 2018

Ársins Føroyingur 2018: Í dag prenta vit grundgevingarnar 
fyri nøkur av uppskotunum til Ársins Føroying 
2018, sum higartil eru send okkum: 

FLEIRI UPPSKOT UM 
ÁRSINS FØROYING

Sosialurin fer nú aftur 
at kjósa »Ársins Føroy­
ing«, sum verður avdúk­
aður í nýggjársblaðnum 
28. desember. 

Vit heita í hesum 
døgum á lesarar um at 
koma við uppskotum. 
Vit hava higartil fingið 
fleiri uppskot, og í dag 
prenta vit grundgeving­
arnar fyri nøkur teirra.

Sendið okkum tykk­
ara uppskot um, hvør 
skal vera Ársins Føroy­
ingur 2018 til arsins@
sosialurin.fo

Árni Dam
Ársins føroyingur
Soleiðis sigur lesari um 
at tilnevna Árna Dam til 
Ársins Føroying 2018:

– Eg haldi, at Árni 
Dam skal verða ársins 
føroyingur í ár. Árni 
hevur í eitt langt lív 
virkað fyri áhuga­

málum føroyinga og 
Føroyum. Hann hevur 
gingið á odda í gerðum 
heldur enn bara orðum. 

Sum umboðsmaður 
fyri russisk fiskiskip, 
fyrst á Skipafelagnum 
og síðan í egnari 
fyritøku, Faroe Agency, 
hevur Árni støðugt virk­
að fyri samhandli mill­
um føroyingar og russ­
arar. 

Hetta hevur havt so 
ótrúliga stóra ávirkan á 
føroyska handilsjavnan, 
og hevur eisini slóðað 
fyri tí góða samstarvi, 
sum er millum føroysku 
og russisku tjóðina nú. 
Russland, sum í fjør 
flutti inn fyri 2,5 mia. kr. 
av føroyskari vøru. 

Árni hevur í fleiri 
umførum fingið heið­
ursbrøv og heiðurs­
merki frá Russlandi fyri 
sítt arbeiði og varð í níti­

árunum kosin russiskur 
heiðurskonsul í Føroy­
um, sum fyrsti »ikki 
russari« í heiminum. 

Tá russiski ráðharrin 
fyri fiskiskap og aling 
vitjaði í Føroyum í fjør, 
var Árni merktur sjúku. 
Hóast hetta luttók hann 
á allari vitjanini, og 
spældi sín stóra leiklut í 
góðu úrslitunum av 
vitjanini. 

Stutt eftir fór Árni til 
Aalborg og varð lagdur 
undir skurð fyri krabba. 
Skurðviðgerðin gekk so 
illa, at tá 81 ára gamli 
Árni í fleiri mánaðir lá 
uttan vit. Fyri júst ein­
um ári síðan varð Árni 
sendur heim at doyggja. 
Hesum var Árni tó ikki 
samdur í, og hóast vitið 
ikki var har, so bardist 
kroppurin sítt stríð. Á 
jólum í fjør vaknaði 
Árni aftur, tá hevði 

hann ligið yvir 3 mánað­
ir á intensivu deild.

Tá Árni í februar var 
vorðin so frægur at 
læknarnir byrjaðu at 
tosa um loyva honum 
heim, fekk hann bráð­
liga ein blóðtøpp í hjart­
að, men eisini hesum 
hóraði hann undan. 

Árni er síðan komin 
heim aftur. Vitið er 
hvast sum altíð, og hó­
ast kroppurin hevur tik­
ið síni sløg, so var Árni 
klárur aftur á Faroe Ag­
ency, tá russar skuldu 
velja til russiska valið í 
mars. 

Hann hevur kempað 
seg aftur, og hóast deyð­
in fyri einum ári síðan 
stóð í durunum, klams­
aði Árni hurðina fyri 
honum. 

Stóra arbeiðið – nú 
sum áður – hevur fingið 
russarar enn eina ferð 

at heiðra henda megn­
armann við heiðurs­
brævi nú í desember. Eg 
haldi tíðin er komin, at 
vit føroyingar eisini 
heiðra hann sum ársins 
føroying. Maðurin, ið 
gav deyðanum dura­
fjórðingin og handils­
javnanum eina inn­
spræning.

Jóhann í Niðristovu 
Ársins Føroyingur
Soleiðis sigur lesari um 
at tilnevna Jóhann í 
Niðristovu til Ársins 
Føroying 2018:

Fyrst eg sá hesa lýs­
ing, hugsaði eg: »Sovorð­
ið fjas!« – Men so hgsaði 
eg –hví ikki geva eina 
friðarligari, arbeiðssam­
ari, skilagóðari eldsál 
eitt herðaklapp, sum vit 
ofta gloyma?

At gera okkurt gott, 
sum alt samfelagið fær 

Árni Dam, russiskur konsul Jóhann í Niðristovu, vindmyllumaður, 
flogskipari og annað mang

Birgir Andreasen, handilsmaður og 
virkin í Rumeniahjálp og Zarepta

Guðrið Højgaard, stjóri í 
Visit Faroe Islands


